
 ដូចគ្នា ឬ ខុសគ្នា



 Roopa Pai




 ម៉ែចាបរៀបចំខ្ចប់ប្រអប់អាហារក្នុងកាតាបឱ្យកូនយកទៅសាលារៀន រួចលើកស្លាបឱបកូន ហើយបានផ្ដាំកូនថា «ទៅរៀនឱ្យសប្បាយណាកូន! ត្រូវយកចិត្តទុកដាក់រៀនសូត្រ និងត្រូវចេះគួរសមផង!»។ កូនចាបសើច «ហាស​ហា... ម៉ែនិយាយដដែលៗរាល់តែថ្ងៃ!»។




 ហើយម៉ែចាបនិយាយទៀតថា «ចូរចាំណាកូន! នៅឱ្យឆ្ងាយពីសត្វពស់។ ពស់មិនដូចយើងទេ»។
 កូនចាបមិនចង់ឮម៉ែវានិយាយបែបនេះទេ។ ពស់ជាមិត្តល្អបំផុតរបស់វា។ តែម៉ែវាមិនចូលចិត្តសត្វពស់ឡើយ។ ម្ដាយរបស់វាតែងនិយាយថា «ពស់ស៊ីសត្វចាប។ ចាប និងពស់មិនអាចធ្វើជាមិត្តនឹងគ្នាបានទេ»។




 នៅផ្នែកម្ខាងទៀតនៃទីក្រុង ឪពស់ក៏កំពុងរៀបចំប្រអប់អាហារ ដែលមានសុទ្ធតែពងចាប។ ឪពស់និយាយដោយ​មោទនភាពថា «ថ្ងៃនេះ យើងមានម្ហូបពិសេស»។ កូនពស់បានស្រែកតបទាំងមិនសប្បាយចិត្តថា «តែកូនមិនចូលចិត្តញ៉ាំពងចាបទេ!»។




 ឪពស់និយាយយ៉ាងម៉ឺងម៉ាត់ថា«អម្បូរពស់របស់យើងតែងតែស៊ីស៊ុតជាអាហារតាំងពីដើមមកហើយ។ ឥឡូវឆាប់ចេញទៅសាលាទៅ ហើយត្រូវចាំថាត្រូវនៅឱ្យឆ្ងាយពីពពួកចាប!»។ ពស់ជាកូនបានវារចេញទាំងកំហឹង។ ឪស្រែកបន្ថែមទៀតថា​«ចាបខុសពីយើង។ កូនមិនអាចរាប់អានមិត្តដែលជាចំណីរបស់ខ្លួនបានទេ»។




 នៅពេលសត្វពស់បានជួបសត្វចាបនៅសាលា ពួកគេបានដឹងពីរឿងនេះ។ កូនពស់សួរថា «ម៉ែរបស់ឯងនិយាយថា...» កូនចាបបានងក់ក្បាល។ «ឪរបស់ឯងនិយាយដូចគ្នាមែនទេ?» កូនពស់ងក់ក្បាល។ កូនពស់និយាយថា «ម៉ែ និងឪរបស់ពួកយើងគិតខុសហើយ ចាប។ តោះធ្វើឱ្យ​ពួកគាត់ឃើញថា យើងមានលក្ខណៈ​ដូចគ្នាច្រើនជាងលក្ខណៈខុសគ្នា»។




 កូនចាបនិយាយថា «គំនិតល្អ តោះ​យើង!»។ នាងបានទាញក្រដាសមួយសន្លឹកចេញមក ហើយ​គូររង្វង់ពីរ - ដូចរូប​ខាង​លើ។




 កូនចាបនិយាយថា «នៅក្នុងរង្វង់ខាងឆ្វេងពណ៌លឿង យើងសរសេរអ្វីដែលទាក់ទងនឹង​ សត្វចាប។ នៅក្នុងរង្វង់ខាងស្ដាំពណ៌ខៀវ យើងសរសេរអ្វីដែលទាក់ទងនឹង សត្វពស់។ ទាំងនេះគឺជាភាពខុសគ្នារវាងសត្វពស់ និងសត្វចាប»។ ពស់ឆ្ងល់ថា «ខ្ញុំគិតថា ​ក្រែងយើងស្វែងរកចំណុច​ដែល​យើង​មាន​ដូចគ្នាអ្ហី!»។ សត្វចាបបានញញឹម រួចនិយាយថា «វាគឺសម្រាប់ផ្នែកកណ្ដាល ពណ៌បៃតង»។




 កូនចាបនិយាយថា «ដំបូងសាករកនឹកពីរូបរាងរបស់ពួកយើង។ ដូចគ្នា ឬខុសគ្នា?»។ ពស់ដកដង្ហើម​រួច​ឆ្លើយថា​ «ខុស​គ្នា​ឆ្ងាយ​ណាស់។ ខ្ញុំមានរូបរាងវែង គ្មានរោម ហើយស្គម។ ចំណែកឯងមានមាឌតូចមូល​ និង​មាន​រោម​ទន់​ល្មឿយ»។ កូនចាបនិយាយថា «ឯងនិយាយត្រូវ។ ខ្ញុំមានរោមទន់ដូច​សំឡី​»​។ ចាប​ក៏​គូរ​រូប​ដុះសំឡី​ក្នុងរ​ង្វង់​ពណ៌​លឿង។ រួច​និយាយ​បន្តថា «ចំណែកឯងមានរាងដូចជាខ្សែពួរ»។ នាងក៏គូររូបខ្សែពួរក្នុងរង្វង់ពណ៌ខៀវ។




 កូន​ចាប​និយាយ​ថា «ពេលនេះ មក​មើល​ពី​​ការ​ធ្វើ​ដំណើរ​វិញ​ម្តង តើពួកយើងផ្លាស់ទីដោយដូចម្តេច?»។ ពស់បាននិយាយយ៉ាងក្រៀមក្រំថា «ឯងហោះហើរខ្ពស់ ចំណែកខ្ញុំវិញ វារនៅលើដី»។ កូនចាបបានបន្តថា «និយាយទៅខ្ញុំអាចហោះបានដូចជាយន្តហោះ ​ចំណែកឯងវិញ វារដូចជារថភ្លើង។»




 ពស់ដកដង្ហើមធំ។ ចាបនិយាយយ៉ាងលឿនថា «រឹងមាំឡើងពស់​ តោះ ​ឥឡូវ​រក​មើល​ថា​ យើង​ស៊ី​​អ្វី?»។ ពស់និយាយទាំងទឹកភ្នែករលីងរលោង «យើងស៊ីអាហារខុសគ្នាខ្លាំងណាស់ តែខ្ញុំមិនបរិភោគពងចាបនោះទេ»។




 ចាបបាននិយាយយ៉ាងទន់ភ្លន់ថា «ខ្ញុំដឹង»។ ប៉ុន្តែពេលនេះវាមើលទៅដូចជា ស្រងូតស្រងាត់ដូចគ្នា។ «គ្រាប់ និងស្មៅ» នាងបាននិយាយស្របពេលនាងបានគូរនៅក្នុងរចំណិតរង្វង់ពណ៌លឿង។ «កង្កែប និងកណ្តុរ» នាងបានគូរនៅក្នុងចំណិតរង្វង់ពណ៌ខៀវ។







 «អ្ហា៎...!"» កូនចាប និងកូនពស់ភ្ញាក់​ ពេលបានឃើញលោកនាយកដំរីមកដល់ ។ ពេលនោះលោកនាយកដំរី បានសួរទៅកូនចាប និងកូនពស់ថា​ «មើលទៅកូនៗដូចជាមិនសប្បាយចិត្តសោះ។ តើកូនៗមានរឿងអ្វីកើត​ឡើងមែនទេ?»។ កូនពស់ឆ្លើយទាំងអួលដើមកថា «ឪខ្ញុំ និងម៉ែចាបនិយាយថា យើងមិនអាចធ្វើជាមិត្ត​នឹងគ្នាបានទេ ពីព្រោះពួកយើងខុសគ្នា»។ កូនចាបនិយាយថា «ពួកខ្ញុំចង់បង្ហាញប្រាប់ឪពុកម្តាយរបស់​ពួកយើងថា ពួកយើងមានចំណុចដូចគ្នាច្រើនជាងចំណុចខុសគ្នា ហើយពួកយើងអាចធ្វើជាមិត្តភក្តិនឹងគ្នាបាន។ ប៉ុន្តែ វាដូចជាមិនបានផលសោះ»។ លោកនាយកដំរីបានទាញមើលក្រដាសដែល កូនចាបបានគូរមួយសន្ទុះ ក៏សើច។ កូនចាប និងកូនពស់បានសម្លឹងមើលលោកនាយក។ តើមានអ្វីគួរឱ្យអស់សំណើចមែនទេ? ទីបំផុត លោកនាយកក៏ជូតទឹកភ្នែក ហើយនិយាយថា «កូនៗមើលមិនឃើញទេអី? កូនៗធ្វើបែបនេះមិនត្រូវទេ! ចាំខ្ញុំជួយពួកឯង!»។




 លោកនាយកសាលាបានអង្គុយលើកៅអី រួចនិយាយថា «មើល៍កូនពស់! ឯងចូលចិត្តធ្វើអ្វីបំផុត?» ពស់និយាយថា «ចូលចិត្តលេងកម្សាន្ត និង​ជជែកគ្នា ជាពិសេសជាមួយចាប»។




 លោកនាយកសួរទៅកូនចាបថា «ចុះឯងវិញ?»។ កូនចាបបានឆ្លើយតបមកវិញថា «ខ្ញុំក៏ចូលចិត្តនិយាយ និងលេងដែរ​ ជាពិសេសជាមួយពស់»។ «ល្អ! អ៊ីចឹងកូនទាំងពីរចូលចិត្តរបស់ដូចគ្នា»។ និយាយចប់លោកនាយកដំរីក៏គូរ​រូបនៅផ្នែកពណ៌បៃតង។​​​ លោកនាយកសួរបន្តថា «សំណួរបន្ទាប់ តើអ្វីដែលនាំឱ្យកូនទាំងពីរសប្បាយចិត្ត?»។ កូនពស់ឆ្លើយថា «នៅពេលដែលអ្នកគ្រូឱ្យខ្ញុំអង្គុយនៅជិតចាប» ហើយវាក៏សើច ស្របពេលជាមួយកូនចាបក៏ឆ្លើយទាំងទះដៃថា «ដូចគ្នា ដូចគ្នា លោកនាយក!»។




 លោកនាយកស្រែកថា «អីយ៉ា! កូនទាំងពីរពិតជាមានចំណុចសប្បាយចិត្តដូចគ្នា។ ពណ៌បៃតង!»។ លោកនាយកដំរីសួរបន្តថា «ឥឡូវ តើអ្វីដែលធ្វើឱ្យកូនទាំងពីរមិនសប្បាយចិត្ត?»។  កូនពស់ក៏ឆ្លើយទាំងមិនសប្បាយចិត្តថា «នៅពេលដែលឪរបស់ខ្ញុំមិនឱ្យខ្ញុំលេងជាមួយចាប។» ហើយកូនចាបក៏ឆ្លើយទាំងទឹកមុខមិនសើចដែរថា «នៅពេលម៉ែប្រាប់មិនឱ្យខ្ញុំលេងជាមួយពស់»។ លោកនាយកជ្រួញចិញ្ចើម ហើយនិយាយថា «មើលចុះ! កូនទាំងពីរមិនសប្បាយចិត្តនូវរឿងដូចគ្នា មកពីឪពុកម្តាយរបស់កូនៗ​ហាមមិនឱ្យកូនៗ​លេងជាមួយគ្នា។ពណ៌បៃតងទៀត»។




 លោកនាយកនិយាយថា «ឥឡូវ តើកូនៗគិតថា មិត្តបែបណាដែលជាមិត្តល្អ?»។ ពស់ចាប់ផ្ដើមនិយាយថា «មិត្តល្អជាមិត្តដែលស្រលាញ់យើង...» ហើយ​សត្វចាបនិយាយបញ្ចប់ថា «...ទោះបីជាយើងខុសគ្នាក៏ដោយ!»។ លោកនាយកនិយាយបន្តថា «ដូច្នេះ កូនៗយល់ស្របថា មិត្តពិតប្រាកដ គឺ​ស្រលាញ់យើង ទោះ​មានបញ្ហា​អ្វីក៏ដោយ។ អ៊ីចឹងយើងទទួលបានភាពដូចគ្នាចំនួន៤ និង​ភាពខុសគ្នាតែ៣ប៉ុណ្ណោះ។ ភាពដូចគ្នាជាអ្នកឈ្នះ!»




 «ជយោ!​» កូនចាប និងកូនពស់ស្រែកហ៊ោ ហើយនាំគ្នានិយាយថា «អរគុណ» ទៅលោកនាយក។ លោកនាយកនិយាយដោយមឺុងម៉ាត់ថា «អឺ មិនអីទេ! ហើយរឿងចុងក្រោយ គឺទៅប្រាប់ឪពុកម្តាយកូនៗ​ឱ្យមកជួបលោកនាយកនៅព្រឹកស្អែក»។








 និយាយឱ្យខ្លី! ការបែងចែក និងចាត់តាមក្រុមគឺជា ជំនាញសំខាន់នៅក្នុងគណិតវិទ្យា។ ដូច្នេះដើម្បីធ្វើវាបានល្អ មិត្តត្រូវសួរសំណួរជាក់លាក់ដូចជា ៖ ទី១ អ្វីជាភាពដូចគ្នា? អ្វីជាភាពខុសគ្នា? ទី២ តើចំណុចដូចគ្នានោះ​ដូចគ្នារបៀបណា?​ តើចំណុចខុសគ្នានោះខុសគ្នារបៀបណា? ទី៣ តើចំណុចដែលដូចគ្នានោះ​អាចចាត់ចូល​បានប៉ុន្មានរបៀប?




 ឥឡូវនេះសាកល្បងគិតរកវិធីខុសៗគ្នាដែលប្អូនអាចបែងចែក និងចាត់ចូលក្រុមផ្សេងៗ​គ្នាបាន ​តាមរយៈ​តុក្កតាខាងលើ។ ប្អូនអាចបែងចែក​ដោយផ្អែកលើពណ៌តុក្កតាដូចជា តុក្កតាដែលមានពណ៌ខៀវដាក់ក្នុងមួយរង្វង់ ពណ៌លឿងដាក់ក្នុងមួយរង្វង់។ ចំណែកឯទំហំរបស់តុក្កតាវិញ តុក្កតាតូចដាក់ក្នុងមួយរង្វង់ តុក្កតាធំ​ដាក់ក្នុង​មួយរង្វង់ ។ ចំណុចមួយទៀតផ្អែកទៅលើចលនារបស់តុក្កតា​​ ដូចជាសត្វដែលដើរ ខុសពីសត្វដែលហោះ។​ ដូច្នេះ ចូរប្អូនសាកល្បងបែងចែក និងចាត់តាមក្រុមខុសៗគ្នា។

